
Azərbaycan daha bir uğur hekayəsi yazdı 
 

İl ayrıcında düşüncələr 

 

Zümrüd Qurbanqızı 

 

11 noyabr 2024-cü il. Əsrlərin sınağından çıxan, parçalansa, bölünsə də sınmayan, qartal 

duruşlu məmləkətim, bütövləşən cənnət diyarım dünya nizamının dəyişdiyi bir məqamda özünün, 

bəlkə də bütün bəşəriyyətin yeni tarixini yazmağa başladı o gün... O gün həm də dillərdə dastan 

olacaq bir hekayənin ilk sətirləri yazılırdı. Qürurluyduq, çünki gözəl Bakımız mötəbər bir tədbirə ev 

sahibliyi edirdi. Qəlbi Vətən eşqi ilə döyünən hər kəs COP29 Azərbaycana gəldi deyirdi. 

 

Açılış mərasiminin xoş anları yəqin ki, yaddaşlardan uzun müddət silinməyəcək. Qalib sərkərdə, 

dünya liderləri arasında seçilən Azərbaycan Prezidenti İlham Əliyevin möhtəşəm çıxışını, onun mesajlarını 

da unutmayacaqlar: "Mənim sonuncu mesajım təxminən bir ildir ki, boykotu təşviq edən dairələrədir. Onlar 

əllərində olan bütün alətlərdən istifadə etdilər ki, Bakıda COP29-u boykot kampaniyası başlansın. Onlara 

pis xəbər var: bizim 196 ölkədən gəlmiş və qeydiyyatdan keçmiş 72 min iştirakçımız var. Onların sırasında 

80 prezident, vitse-prezident və Baş nazirlər var. Beləliklə, dünya Bakıya toplaşıb və biz bütün dünyaya 

deyirik: Azərbaycana xoş gəlmisiniz!". 

Təxminən iki həftə ərzində bütün dünyanın gözü Azərbaycanda oldu. Dünyanın 200 ölkəsinin yekdil 

qərarı ilə COP29-un Azərbaycanda keçirilməsi bir atalar məsəlinin yada saldı: "Haqq nazilər, amma 

üzülməz!". Azərbaycan isə COP29-a uzun-uzadı bir yol keçərək gəldi. Dövlət başçısı İlham Əliyevin 

rəhbərliyi ilə ölkəmizin ərazi bütövlüyü, suverenliyi bərpa edildi, bununla da regionda uzunmüddətli sülh 

və sabitlik üçün əsas yarandı. Otuz illik işğala və haqsızlığa son qoyan Azərbaycan təkcə öz milli 

maraqlarını deyil, həm də beynəlxalq hüququn aliliyini təmin etmiş oldu. Bütün bunlar isə ölkəmizə 

ümumbəşəri problemlərin həllinə töhfələrini daha fəal şəkildə həyata keçirməyə imkan yaratdı. 2023-cü il 

sentyabrın 20-də Azərbaycanın öz suverenliyini bərpa etməsindən az sonra, dekabrın 9-da ölkəmizin BMT-

nin İqlim Dəyişmələri üzrə Çərçivə Konvensiyasının Tərəflər Konfransının 29-cu toplantısına (COP29) ev 

sahibliyi etməsi barədə qərar qəbul olundu. Təəssüf ki, bundan sonra bəzi dairələr ölkəmizə qarşı qərəzli 

kampaniyaya başladılar. ABŞ Senatının və Nümayəndələr Palatasının bir qrup üzvü bu ölkənin dövlət 

katibinə 2024-cü il oktyabrın 3-də böhtan, yalan dolu müraciət göndərdi. Azərbaycanı Ermənistana qarşı 

"hərbi təcavüz"də, "etnik təmizləmə"də ittiham edən konqresmenlər insan hüquqları və beynəlxalq 

humanitar hüquqa riayət edilməsi sahəsində ölkəmizə iradlar irəli sürərkən ABŞ-ın İraq, Əfqanıstan və 

dünyanın digər müxtəlif bölgələrində törətdiyi müharibələr zamanı milyonlarla dinc insanın həlak 

olduğunu, çox sayda insanın işgəncəyə məruz qaldığını, onlara hüquqi proses olmadan cəza verildiyini ya 

unutdular, ya da görməzdən gəldilər. Özünü süddən çıxmış ağ qaşıq kimi göstərməyə çalışan, Fransa ilə 

birlikdə Azərbaycan torpaqlarının işğal altında qalması üçün vaxtilə əlindən gələni edən Amerika əks-

təbliğat kampaniyasının önündə getdi. Fransa bu məsələdə daha irəli gedərək, hətta öz vətəndaşlarının 

Azərbaycana səfər etməsinə də qadağa qoydu, əsassız iddialarla "suları bulandırmağa" cəhd göstərdi. Daha 

ədəbiyyatı, mədəniyyəti ilə deyil, kolonialist siyasəti, müstəmləkəçiliyi ilə seçilən Fransa qarayaxma 

kampaniyasını sonadək davam etdirdi. Ancaq istəklərinə çata bilmədilər, COP29 Bakıda baş tutdu. Bu isə 

onu göstərir ki, dünya heç də bir ovuc qara qüvvədən ibarət deyil. Azərbaycanın gücünü, uğurlarını görən 

və onu dəyərləndirənlər, COP29-un keçirilməsi üçün ölkəmizin seçilməsini dəstəkləyənlər daha çoxdur. Bu 

mənada aprelin 23-də ADA Universitetində "COP29 və Azərbaycan üçün Yaşıl işıq" mövzusunda keçirilən 

beynəlxalq forumda səsləndirilən fikirlər də maraq doğurur. 

ABŞ-ın Ceymstaun Fondunun İdarə Heyətinin üzvü Metyu Brayza tədbirdəki çıxışında 

Azərbaycanın öz suverenliyini tam bərpa etdikdən sonra əldə etdiyi uğurlarından danışarkən: "...Bütün 

sadaladığım amillər daxil olmaqla Azərbaycanın hekayəsi haqqında danışmaq yerinə düşərdi. Yəni 

Azərbaycanın təbliği kimi deyil, çünki o zaman burada manipulyasiyanın baş verdiyini söyləyənlər ola 

bilər. Amma hər şeyi olduğu kimi anlatmaq lazımdır, çünki insanlar dinləyirlər. Onlar Azərbaycanın və 

COP29-un uğur qazanmasını istəyirlər..." dedi. Həmin forumda İsveçrənin Cenevrə Universitetində Qlobal 

Ətraf Mühit Siyasəti Proqramının direktoru Aleksandr Hecazi isə ölkəmizin uğurlarını dəyərləndirərək belə 

demişdi: "... Azərbaycanın iki uğur hekayəsinin bir araya gətirilməsi məsələsinə gəldikdə birincisi, onun 

qlobal enerji səhnəsində ən böyük tərəflərdən biri olması, digəri isə yeni rol aldığı ekoloji səhnədə məşhur 

oyunçulardan birinə çevrilməsidir". 



COP29-un davam etdiyi dövrdə onun uğurla başa çatmasını istəyənlər öz gözləntilərini dilə gətirib, 

vaxtın bizim tərəfimizdə olmadığını, təcili tədbirlər görülməsinin zəruriliyini bəyan etdilər. BMT-nin Baş 

katibi Antonio Quterreş isə demişdi: "COP29 yeni fərq yaratmalıdır və inkişaf edən ölkələr Bakını əliboş 

tərk etməməlidir...". Azərbaycan Prezidenti İlham Əliyevin çıxışının əsas məğzi də bundan ibarət idi: Ortaq 

məxrəcə gəlmək, ittihamları aradan qaldırıb planetimizi təhlükələrdən xilas etmək üçün birgə çalışmaq. 

Faktlara, reallığa əsaslanan dövlət başçısı öz rəhbərliyi və liderliyi ilə hamını sülhün vacibliyinə 

inandırmağa çalışdı, bütün dünyanın diqqətinə çatdırdı ki, sülh olmadan dayanıqlı inkişaf barədə danışmaq 

belə mümkün deyil, dayanıqlı inkişaf olmadan isə sülhü təmin etmək qeyri-mümkündür. 

Azərbaycan Ermənistanın işğalı nəticəsində dağıdılmış şəhərlərimizi yenidən bərpa etməklə 

Dayanıqlı İnkişaf Məqsədlərinə töhfələr verir. Ölkəmizin "Yaşıl gündəliyi"nə əsasən bərpaolunan enerjidə 

texniki potensiala güvənərək yeni-yeni layihələr reallaşdırılır. Bu layihələr isə ölkəmizə həm də Avropaya 

yaşıl enerji ixrac etmək imkanı verəcək. COP29-un sədri kimi ölkəmiz bundan sonra da yaşıl keçidin güclü 

carçısı olacaq. 

COP29 iqlim dəyişikliyindən əziyyət çəkən insanların səsini çatdırmaq üçün yaxşı fürsət yaratdı. 

Ayrı-ayrı təşkilatların təmsilçiləri dünya liderlərinə Yer kürəsini qorumağa, müharibələrə son qoymağa, 

sülhə gəlməyə çağırışlar etdilər: Gəlin, sülhə can ataq! - dedilər. 

COP29 da tarixə döndü. 2024-cü il Azərbaycan üçün həm də COP29 ili kimi də yaddaşlarda qaldı. 

Bununla da ölkəmiz daha bir ilkə imza atmış oldu. Cənubi Qafqaz, Mərkəzi Asiya və daha geniş regionda 

ilk COP məhz Odlar yurdunda keçirildi. Azərbaycan yeni bir uğur hekayəsini yazdı... 

Hər bir hekayənin sonu olur. Azərbaycanın uğur hekayəsi isə davam edir. İnanırıq ki, qarşıdan gələn 

2025-ci ildə isə uğurlarımız dastana dönəcək. 


